
Inzko: Vrijeme za iskazivanje
političke volje i osjećaja za
kompromis
“Politički lideri u Bosni i Hercegovini imaju priliku za novi
početak  nakon  nedavno  provedenih  općih  izbora.  Oni  moraju
iskoristiti ovu priliku da promijene smjer i stvore pozitivnu
atmosferu za reforme”, izjavio je danas visoki predstavnik
Valentin Inzko u Warsawi, gdje se sastao s ministrom vanjskih
poslova Poljske Grzegorzom Schetynom. Prethodnih dana visoki
predstavnik je boravio i u Washingtonu gdje je imao seriju
razgovora s visokim zvaničnicima State Departmenta SAD-a i
članovima Kongresa.

Na  ovim  sastancima  visoki  predstavnik  je  naglasio  kako
politički  lideri  trebaju  konačno  sagledati  političku,
gospodarsku i socijalnu realnost u Bosni i Hercegovini i biti
savršeno  svjesni  žurnosti  situacije.  Oni  moraju  početi
stavljati  interese  građana  na  prvo  mjesto  poštivanjem  i
provedbom  Mirovnog  sporazuma  i  ispunjavanjem  uvjeta  za
članstvo u EU i NATO-u.

“Vrijeme  je  da  politički  lideri  pokažu  čvrst  osjećaj  za
realnost,  konstruktivan  kompromis  i  političku  volju.
Međunarodna  zajednica  je  spremna  pružati  podršku  na  svaki
mogući način, ali suštinska odluka da se ide naprijed mora
poticati iz Bosne i Hercegovine, odnosno iz zahtjeva građana i
dalekovidnih poteza izabranih lidera”, rekao je Inzko.

Visoki  predstavnik  je  posebno  naglasio  potrebu  za  brzim
formiranjem  vlasti  na  svim  razinama.  “Pozivam  izabrane
zvaničnike  da  utvrde  konkretan  reformski  plan  i  dogovore
formiranje vlada kako bi omogućili pomake po mnogim pitanjima,
posebno  onima  potrebnim  da  u  BiH  ojača  vladavina  prava  i
ostvare se pomaci na europskom putu”, rekao je Inzko.

Visoki predstavnik je naglasio da, kako bi reformski napori u
Bosni  i  Hercegovini  uspjeli,  međunarodna  zajednica  također
treba  nastaviti  pružati  podršku  pozitivnim  političkim
inicijativama  i  biti  čvrsta  u  nastojanjima  da  spriječi
osporavanja Mirovnog sporazuma ili pokušaje podrivanja države.


